
Datë: 09.02.2024 

Numri i dokumentit:     05306741 

 

 

C.nr.1217/2022  

GJYKATA THEMELORE NË PRIZREN, Departamenti i Përgjithshëm, Divizioni Civil, 

Gjyqtarja Diora Bajrami në çështjen juridike kontestimore të paditëses E.D. me vendbanim në 

fshatin .... Komuna Prizren, kundër  të paditurës Universiteti i Prizrenit “U.H.” në Prizren, me 

objekt kontesti Anulim i pikës I. të konkursit të Fakultetit Ekonomik nr.prot.  01-317 i dt. 

01.11.2021 për Emërim/Riemërim dhe Avancim të Personelit Akademik, jashtë seancës me dt. 

09.02.2024, mori këtë:  

 

AKTVENDIM 

I. HEDHET poshtë si e palejuar padia e paditëses E.D. nga Prizreni, me numër 

C.nr.1217/2022, kundër të paditurës Universiteti i Prizrenit “U.H.” në Prizren, me 

objekt kontesti Anulim i pikës I. të konkursit të Fakultetit Ekonomik nr.prot. 01-317 

i dt. 01.11.2021 për Emërim/Riemërim dhe Avancim të Personelit Akademik, për 

shkak se padia është paraqitur pas skadimit të afatit ligjor. 

 

II. Secila palë i bartë shpenzimet e veta procedurale. 

 

Arsyetim 

Paditësja E.D. me vendbanim në fshatin ..... Komuna Prizren, pranë kësaj gjykate me dt. 

07.04.2022 ka paraqitur padi kundër të paditurës Universiteti i Prizrenit “U.H.” në Prizren, me 

objekt kontesti Anulim i pikës I. të konkursit të Fakultetit Ekonomik nr.prot.  01-317 i dt. 

01.11.2021 për Emërim/Riemërim dhe Avancim të Personelit Akademik.  

Gjykata pas shqyrtimit dhe vlerësimit të provave që gjenden në shkresat e lëndës, erdhi në 

përfundim se padia e paditëses për anulimin e pikës I të konkursit është e pasafatshme.  

Sipas nenit 78 të Ligjit të Punës (LIGJI Nr. 03/L-212) është paraparë se: “I punësuari i cili 

vlerëson se punëdhënësi ka shkelur të drejtën e marrëdhënies së punës, mund të paraqesë kërkesë 

te punëdhënësi apo organi përkatës i punëdhënësit nëse ekziston, për realizimin e të drejtave të 

shkelura”, ndërsa në paragrafin 2 të këtij neni është përcaktuar se “Punëdhënësi është i obliguar 

për të vendosur sipas kërkesës së të punësuarit, në afatin brenda pesëmbëdhjetë (15) ditëve nga 

data e pranimit të kërkesës”.  

Me Rregulloren nr. 01-161 të datës 29.07.2020, e Universitetit të Prizrenit “Ukshin Hoti”, për 

procedurat përzgjedhëse lidhur me emërimin, riemërimin dhe avancimin e personelit akademik 

në Universitetin “Ukshin Hoti”, është përcaktuar konkretisht dhe në mënyrë parimore procedura 

përzgjedhëse lidhur me emërimin, riemërimin dhe avancimin e personelit akademik në 

Universitetin “Ukshin Hoti”. Respektivisht, me nenin 11 deri në 15 të Rregullores, parashihet 

procedura e konkurrimit, vlerësimit deri te emërimi i kandidatëve si personel akademik. Neni 14  

par.7, 8 dhe 9 sqarojnë se: “Par.7 Nëse këshilli i fakultetit, edhe pas rishqyrtimit, sjell të njëjtin 

propozim, senati, në një afat jo më të gjatë së njëzet (20) ditë nga pranimi i tyre, merr vendim 

përfundimtar. Par. 8 Pala e pa kënaqur mund të parashtroj ankesën kundër vendimit të Senatit 

brenda pesëmbëdhjetë (15) ditëve, pranë Komisionit të Ankesave në nivel të Senatit. Par. 9 

Komisioni i Ankesave në nivel të Senatit obligohet që brenda tridhjetë (30) ditëve pas pranimit 

të Ankesës të shqyrtojë lëndën sipas ankesës dhe vendimin përkatës ta dorëzojë në Senat për të 

marr vendim përfundimtar.” Pastaj, me nenin 15 par.3 parasheh: “Ndaj vendimit të senatit, në 

afat jo më larg se pesëmbëdhjetë (15) ditë pas pranimit në dorëzim të njoftimit për vendim, mund 

të bëhet ankesë në Komisionin e Senatit për Ankesa dhe Parashtresa, që shërben si instancë e 

parë dhe e fundit e ankimit në Universitetin "Ukshin Hoti". Ndërsa në par.7 të Rregullores 

theksohet se “kontrata e punës për personelin akademik të zgjedhur për herë të parë në 

Universitetin “Ukshin Hoti”, sipas vendimit të senatit, do të nënshkruhet vetëm nëse për lëndën 

përkatëse, brenda afatit ligjor, nuk ushtrohet ankesë, respektivisht në rast të ankesës, deri në një 

vendim përfundimtar të organit kompetent”. 

 

Në rastin konkret nga vet deklarimet e paditëses në padi dhe provave të bashkangjitura padisë 

është theksuar se pasi komisioni recenzues ka hartuar raportin e recensionit për zgjedhjen e 

personelit akademik për pikën përkatëse të konkursit, paditësja ka paraqitur ankesë me nr. prot. 

01-577 të dt. 13.12.2021 drejtuar Komisionit të Ankesave pranë Fakultetit Ekonomik në 

Universitet të Prizrenit. Ndaj të cilës ankesë Këshilli i Fakultetit Ekonomik  ka marrë vendim të 

evidentuar nr. prot. 01/06 të dt. 10.01.2022, me të cilin ka vendosur që ankesa e Dr. Sc. E.D. 

(paditëse) të refuzohet si e pabazuar, si dhe ka vendosur që Këshilli i Fakultetit Ekonomik dhe 

Senati i Universitetit të vazhdoj me procedurën e përzgjedhjes së kandidatit të propozuar nga 

komisioni recenzues në pajtim me kriteret e parapara me konkursin nr. prot. 01-317 dhe dt. 

01.11.2021.  

Më tutje  me dt. 01.02.2022, paditësja ka paraqitur ankesë kundër vendimit të Senatit të shpallur 

me dt. 21.01.2022 me nr. prot. 01-09 i cili ka miratuar raportet e komisionit të studimeve lidhur 

me konkursin nr. prot. 01-317 të dt. 01.11.2021, ankesë kjo e evidentuar me nr. prot. 04-28 e dt. 

01.02.2022 drejtuar Komisionit të Ankesave në nivel të Senatit të Universitetit. Komisioni i 

Ankesave në nivel të Senatit të Universitetit me dt. 21.02.2022 me vendimin nr. prot. 01-64 ka 

refuzuar si të pabazuar ankesën e parashtruar nga Dr.Sc E.D. (paditëse) sipas prot. 04-28 të dt. 

01.02.2022, si dhe në pikën II të këtij vendimi e ka vërtetuar vendimin e Senatit të Universitetit 

nr. prot. 01-36 dt. 10.02.2022 mbi përzgjedhjen e Ass. Dr. A.M. në thirrjen akademike Profesor 

Asistent.  

Në këtë drejtim gjykata vlerëson se nga nxjerrja e këtij vendimi përfundon procedura sipas 

konkursit përkatës lidhur me emërimin dhe avancimin e anëtarëve të personelit akademik, ashtu 

siç edhe shprehimisht parashihet në nenin 14.par. 9 të Rregullores dhe nga ky moment fillon të 

rrjedh afati për mbrojtje gjyqësore.  

Faktin se paditësja e ka pranuar vendimin e Komisionit të Ankesave në nivel të Senatit të 

Universitetit nr. 01-64 të dt.  21.02.2022, në po të njëjtën datë dhe atë përmes email-it zyrtar 

gjykata e ka vërtetuar gjatë seancës përgatitore dhe atë paditësja përmes parashtresës së dt. 

17.01.2024 sipas obligimeve të marra nga gjykata përmes aktvendimit në procesverbalin të dt. 

20.12.2023, ka dorëzuar provën -emailin e pranuar nga Komisioni i Ankesave në nivel të Senatit 

lidhur me refuzimin e  ankesën e saj drejtuar në këtë komision. Në këtë drejtim  gjykata vlerëson 

se pikërisht nga momenti kur paditësja ka pranuar vendimin e Komisionit të Ankesave në nivel 

të Senatit të Universitetit nr. 01-64 të dt. 21.02.2022 ka filluar të rrjedh afati ligjor për kërkimin 

e mbrojtjes gjyqësore në këtë gjykatë.  

Sipas nenit 79 të Ligjit të Punës (LIGJI Nr. 03/L-212) është paraparë se: “Çdo i punësuar i cili 

nuk është i kënaqur me vendimin me të cilin mendon se i janë shkelur të drejtat e tij, ose nuk 

merr përgjigje brenda afatit nga neni 78 paragrafi 2. të këtij ligji, në afatin vijues prej tridhjetë 

(30) ditësh, mund të inicioj kontest pune në Gjykatën Kompetente”, në këtë drejtim nga momenti 

i pranimit të vendimit të Komisionit të Ankesave në nivel të Senatit të Universitetit nr. 01-64 të 

dt. 21.02.2022, të pranuar nga paditësja me dt. 21.02.2022, paditësja  në afatin vijues prej 

tridhjetë ditësh ka mundur të inicoj kontest pune pranë kësaj gjykate. Paditësja pranë kësaj 

gjykate ka paraqitur padi me dt. 07.04.2022 pra pas kalimit të afatit 30 ditor, të paraparë me 

nenin 79 të Ligjit të Punës. Paditësja ka paraqitur padi pas dyzetë e pesë (45) ditëve pas pranimit 

të vendimit të Komisionit të ankesave në nivel të Senatit nr. prot. 01-62 të dt. 21.02.2022. E që 

rrjedhimisht paditësja e ka lëshuar afatin e përcaktuar me dispozitën ligjore të lartcekur dhe për 

këtë gjykata vendosi që padinë ta hedh si të pasafatshme.  

Në anën tjetër, kërkesa e paditëses ka qenë e drejtuar për të anuluar pikën I të konkursit të 

Fakultetit Ekonomik nr. prot. 01-317 i dt. 01.11.2021 për Emërim/Riemërim dhe Avancim të 

Personelit Akademik- si konkurs jo ligjor, në kuadër të kësaj afati për mbrojte ligjore pranë 

gjykatës për të anuluar pikën e I-rë të konkursit nr. prot.  01-317 i dt. 01.11.2021 për 

Emërim/Riemërim dhe Avancim të Personelit Akademik, llogaritet prej ditës së shpalljes së tij, 

por edhe nëse afati do të llogaritej prej vendimit përfundimtar të Komisionit të ankesave në nivel 

të Senatit nr. prot. 01-62 të dt. 21.02.2022, si veprim i fundit në kuadër të të paditurës rezultati 

lidhur me këtë çështje gjykatës i rezultoi të jetë i njëjtë, rrjedhimisht në të dyja rastet padia e 

paditëses është e pasafatshme.  

Gjykata vlerëson se paditësja ka pasur të drejtë ligjore që në mënyrë të lirshme të ushtrojë mjetet 

juridike brenda afateve ligjore të përcaktuara. Andaj, mos shfrytëzimi i këtyre mjeteve juridike 

brenda afateve të caktuara (afate prekluzive), ka si pasojë edhe humbjen e të drejtës për mbrojtje 

gjyqësore, dhe jo për shkak se kjo e drejtë i është mohuar paditëses, por për shkak se paditësja 

ka dështuar që me kohë t’i shfrytëzoj këto mjete juridike të cilat i ka pasur në dispozicion. 

Nga këto rrethana me dispozitën e nenit 391 pika (f) e LPK-së parashihet se: “Pas shqyrtimit 

paraprak të padisë gjykata me aktvendim e hedh poshtë padinë si të palejueshme po që se 

konstaton se padia është paraqitur pas skadimit të afatit, po që se me dispozita të posaçme është 

parashikuar afati për paraqitjen e saj”, ndërsa sipas nenit 393 të LPK-së parashihet se: “Gjykata, 

në qoftë se konsideron se nuk ka material procedural të mjaftueshëm për dhënien e aktvendimit 

mbi ndonjë çështje që është paraqitur gjatë shqyrtimit paraprak të padisë, do të vendosë lidhur 

me të pasi të arrijë përgjigja në padi e të paditurit ose gjatë seancës përgatitore apo në seancën 

për shqyrtim kryesor të çështjes, po që se nuk është mbajtur seanca përgatitore”, në këtë kuptim 

e në bazë të lartcekurave rrjedh se padia e paditëses është e pasafatshme.  

Vendimi mbi shpenzimet e kësaj procedure është marr në kuptim të nenit 450 të LPK-së 

Duke u bazuar në të dhënat e lartcekura, gjykata konform nenit 79 të Ligjit të Punës, e lidhur me 

nenet 393 dhe 391 pika f , të Ligjit për Procedurën Kontestimore, vendosi si në dispozitiv të këtij 

aktvendimi. 

 

GJYKATA THEMELORE PRIZREN 

DEPARTAMENTI I PËRGJITHSHËM – DIVIZIONI CIVIL 

C.nr.1217/2022 i dt. 09.02.2024 

 

 

Gjyqtarja 

_____________  

Diora Bajrami  

 

KËSHILLA JURIDIKE: Kundër këtij aktvendimi është e lejuar ankesa në afatin prej 

pesëmbëdhjetë (15) ditësh, nga dita e marrjes së të njëjtit, Gjykatës së Apelit në Prishtinë, 

nëpërmjet kësaj Gjykate. 

 

 

 

 

 

 

 

 

 

 

 

 

 

 

 

 

 

 

 

 


